
„Ada sadja; njemba la koedoe ada orang temanin," kata Bong-loan dengen bersenjoem.

„Kaloe tji engga maoe, Nioe engga maoe ah; biarin diomelin la omelin; orang Nioe rasanja engga enak si habis maoe diapain."

„Nah ja da, hajo sama-sama goea."

Samantara itoe Hoei-djin soeda dateng dekat sekali pada doewa anak prampoean itoe, dan laloe ia berkata:

„Apa?"

Bong-loan dan Sioe-kioe tida menjaoet, tapi lantas djongkok menjemba. Hoei-djin, jang tida imendoega orang nanti samboet tjara begitoe padanja, merasa amat tida laloewasa, tapi sigra ia saroeken itoe dengen berkata:

„Eh-eh, ada apa ni?"

Sioe-kioe lantas berlari pergi lantaran kamaloean. Bong-loan djoega ada djadi sedikit djengah, tapi sigra ia ini berkata:

„Katanja ko Hoei-djin poenja seedjit ini hari; si Sioe-kioe engga maoe njemba kaloe engga ditemanin."

Hoei-djin kaloearken tertawa tengal, dan boeat lindoengken soepaja djangan terlaloe njata jang ia ada merasa kikoek, laloe ia berkata dengen memaen:

„Kaloe loe soeda taoe goea poenja seedjit ini hari, goea engga maoe la tjoema disemba dowang. Sedikitnja loe misti kasi goea apa keh, namanja

